
Ribhuproktam Sarvamasadevatvanirupanam

ఋభుప్రోక్తం   సర్వమసదేవత్వనిరూపణమ్

(అసదేవ హి సర్వమ్)

అసదేవ జగత్సర్వం అసదేవ ప్రపఞ్చకమ్  ॥ ౧౪.౨౮॥
అసదేవాహమేవాస్మి అసదేవ త్వమేవ హి ।
అసదేవ మనోవృత్తిరసదేవ గుణాగుణౌ ॥ ౧౪.౨౯॥
అసదేవ మహీ సర్వా అసదేవ జలం సదా ।
అసదేవ జగత్ఖాని  అసదేవ చ తేజకమ్ ॥ ౧౪.౩౦॥
అసదేవ సదా వాయురసదేవేదమిత్యపి ।
అహఙ్కారమసద్బుద్ధిర్బ్రహ్మైవ   జగతాం గణః ॥ ౧౪.౩౧॥
అసదేవ సదా చిత్తమాత్మైవేదం  న సంశయః ।
అసదేవాసురాః సర్వే అసదేవేదశ్వరాకృతిః ॥ ౧౪.౩౨॥
అసదేవ సదా విశ్వం అసదేవ సదా హరిః ।
అసదేవ సదా బ్రహ్మా  తత్సృష్టిరసదేవ  హి ॥ ౧౪.౩౩॥
అసదేవ మహాదేవః అసదేవ గణేశ్వరః ।
అసదేవ సదా చోమా అసత్స్కన్దో గణేశ్వరాః ॥ ౧౪.౩౪॥
అసదేవ సదా జీవ అసదేవ హి దేహకమ్ ।
అసదేవ సదా వేదా అసద్దేహాన్తమేవ  చ ॥ ౧౪.౩౫॥
ధర్మశాస్త్రం  పురాణం చ అసత్యే సత్యవిభ్రమః  ।
అసదేవ హి సర్వం చ అసదేవ పరమ్పరా ॥ ౧౪.౩౬॥
అసదేవేదమాద్యన్తమసదేవ మునీశ్వరాః ।
అసదేవ సదా లోకా లోక్యా అప్యసదేవ హి ॥ ౧౪.౩౭॥
అసదేవ సుఖం దుఃఖం అసదేవ జయాజయౌ ।
అసదేవ పరం బన్ధమసన్ముక్తిరపి  ధ్రువమ్  ॥ ౧౪.౩౮॥
అసదేవ మృతిర్జన్మ  అసదేవ జడాజడమ్ ।

అసదేవ జగత్సర్వమసదేవాత్మభావనా ॥ ౧౪.౩౯॥
అసదేవ చ రూపాణి అసదేవ పదం శుభమ్ ।
అసదేవ సదా చాహమసదేవ త్వమేవ హి ॥ ౧౪.౪౦॥
అసదేవ హి సర్వత్ర అసదేవ చలాచలమ్ ।
అసచ్చ సకలం భూతమసత్యం సకలం ఫలమ్ ॥ ౧౪.౪౧॥
అసత్యమఖిలం విశ్వమసత్యమఖిలో గుణః ।
అసత్యమఖిలం శేషమసత్యమఖిలం జగత్ (ద్వయమ్) ॥ ౧౪.౪౨॥
అసత్యమఖిలం పాపం అసత్యం శ్రవణత్రయమ్   ।
అసత్యం చ సజాతీయవిజాతీయమసత్సదా ॥ ౧౪.౪౩॥
అసత్యమధికారాశ్చ అనిత్యా విషయాః సదా ।
అసదేవ హి దేవాద్యా అసదేవ ప్రయోజనమ్  ॥ ౧౪.౪౪॥
అసదేవ శమం నిత్యం అసదేవ శమోఽనిశమ్ ।
అసదేవ ససన్దేహం  (చ సన్దేహం )అసద్యుద్ధం  సురాసురమ్ ॥ ౧౪.౪౫॥
అసదేవేశభావం చాసదేవోపాస్యమేవ హి ।
అసచ్చ కాలదేశాది అసత్క్షేత్రాదిభావనమ్   ॥ ౧౪.౪౬॥
తజ్జన్యధర్మాధర్మౌ  చ అసదేవ వినిర్ణయః  ।
అసచ్చ సర్వకర్మాణి అసదస్వపరభ్రమః  ॥ ౧౪.౪౭॥
అసచ్చ చిత్తసద్భావ అసచ్చ స్థూలదేహకమ్  ।
అసచ్చ లిఙ్గదేహం  చ సత్యం సత్యం శివం శపే ॥ ౧౪.౪౮॥
అసత్యం స్వర్గనరకం  అసత్యం తద్భవం సుఖమ్ ।
అసచ్చ గ్రాహకం  సర్వం అసత్యం గ్రాహ్యరూపకమ్  ॥ ౧౪.౪౯॥
అసత్యం సత్యవద్భావం (సత్యవద్భానం)అసత్యం తే శివే శపే ।
అసత్యం వర్తమానాఖ్యం అసత్యం భూతరూపకమ్ ॥ ౧౪.౫౦॥
అసత్యం హి భవిష్యాఖ్యం సత్యం సత్యం శివే శపే ।
అసత్పూర్వమసన్మధ్యమసదన్తమిదం జగత్ ॥ ౧౪.౫౧॥
అసదేవ సదా ప్రాయం  అసదేవ న సంశయః ।
అసదేవ సదా జ్ఞానమజ్ఞానజ్ఞేయమేవ    చ ॥ ౧౪.౫౨॥

అసత్యం సర్వదా విశ్వమసత్యం సర్వదా జడమ్ ।
అసత్యం సర్వదా దృశ్యం భాతి తౌ రఙ్గశ ‍ృఙ్గవత్  ॥ ౧౪.౫౩॥
అసత్యం సర్వదా భావః అసత్యం కోశసమ్భవమ్ ।
అసత్యం సకలం మన్త్రం  సత్యం సత్యం న సంశయః ॥ ౧౪.౫౪॥
॥ ఇతి శివరహస్యాన్తర్గతే  ఋభుప్రోక్తం   సర్వమసదేవత్వనిరూపణం సమ్పూర్ణమ్  ॥
- ॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౧౪ । ౨౮(౨)-౫౪॥

- .. shrIshivarahasyam . shankarAkhyaH ShaShThAMshaH . adhyAyaH 14 . 28(2)-54..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

